
        
            
                
            
        

    
	Ц. Дамдинсүрэн

	 

	ХОЦРОГДСОН ЭМГЭНИЙГ СУРВАЛЖИЛСАН ТЭМДЭГЛЭЛ

	 

	Интерпресс хэвлэлийн газраас 1998 онд Улаанбаатар хотноо эрхлэн хэвлүүлсэн “ЦЭНДИЙН ДАМДИНСҮРЭН “БҮРЭН ЗОХИОЛ” Тэргүүн боть” номоос авч Цогт охин тэнгэр сангийн захиалгаар Цагаан бамбарууш хэвлэлийн 2020 онд газарт цахим хэлбэрт хөрвүүлэв.  

	Зохиолчийн өвийг эзэмшигчийн хүсэлтээр өөрийнх нь зориудаар бичсэн зарим үгийг засаагүй болно.

	 


ХОЦРОГДСОН ЭМГЭНИЙГ СУРВАЛЖИЛСАН ТЭМДЭГЛЭЛ

	 

	 “Утга зохиол, урлаг” сонины газар над нэг өгүүллэг бичихийг даалгасан юм. “Ямар сэдэвтэй өгүүллэг бичих билээ?” гээд боддог боллоо. Тэгээд зохиолч хоёр нөхөртэй уулзаж өгүүллэг бичих тухайгаа ярив. Нэг нь хэлж байна: “Тэргүүний хүмүүсийн тухай л бичвэл зүгээр дээ” гэв. Нөгөө нь хэлэв: “Одоо Мартын найман дөхөж байгаа болохоор тэргүүний эмэгтэйчүүдийн тухай бичвэл зүгээр” гэв. Хоёул бас нэмж хэлэв: “Тэргүүний ажилчин залуу эмэгтэйн тухай бичвэл бүр сайн” гэв. Тэр саналыг би зөвшөөрөв. Тэргүүний ажилчин залуу эмэгтэй гээд сэтгэлд хоногшиж байлаа. Тэгээд бичих гэтэл тэргүүний ажилчин залуу эмэгтэйн амьдрал байдлыг би мэдэхгүй юм. Мэдэхгүй юмаа бичиж болохгүй гэдэг нэг хууль зохиолч нарт байдаг. Тэгэхлээр бичих зүйлээ судлах хэрэгтэй боллоо. Яаж судлах вэ? Явж судлахаас биш сууж судалж болохгүй. Судлах цаг маань өвөл байлаа. Өвлийн өдөр богино, нар нэг гялс гээд харанхуй болчих юм. Өвлийн хүйтэнд харанхуй шөнө залуу хүүхнийг сурвалжлахаар явах ч нэг л аятайхан хэрэг биш байлаа. 

	Би бүр өөр юм боддог боллоо. “Заавал тэргүүний ажилчин залуу эмэгтэйн тухай байдаг нь юу юм бэ? Хижээл хүн, дунд зэргийн ерийн ажилчны тухай бичвэл яадаг юм? Эмгэд өвгөдийн тухай бичвэл яадаг юм? Бүр хоцрогдсон эмгэний тухай бичвэл яадаг юм? гэж баахан бодлоо. “Залуу ч хүн, хөгшин ч хүн, хүн бол хүн юм” гэдэг Даржаагийн нэг шүлэг ч санаанд орлоо. Ер нь тэргүүний хүмүүсийн тухай манай зохиолчид мундахгүй бичих юм. Хоцрогдсон хүний тухай тун цөөн бичих юм. Зохиолчдын ховор бичдэг хоцрогдсон хүний тухай, бүр хоцрогдсон эмгэний тухай би бичих ёстой гэж бодлоо. Хоцрогдсон эмгэний тухай бичихдээ: юуны өмнө хоцрогдсон гэдгийн мөн чанарыг тодорхойлох, хоцрогдсон шалтгааныг олох, тэр хоцрогдлоос ангижруулах арга замыг хайх хэрэгтэй. Хоцрогдсон эмгэнийг тэргүүний эмгэн яаж болгох вэ гэдэг асуудлыг тавьж, үүнийгээ уран зохиолын аргаар шийдвэрлэх зорилгыг тавих юм.

	Тэгээд Улаанбаатар хотоор хэсэж хэд хэдэн эмгэнтэй уулзав. “Энэ л чухам хоцрогдсон эмгэн дээ” гэж санагдахаар эмгэн надтай дайралддаггүй байна. Хамгийн наад зах нь биеэ угаадаггүй, бичиг үсэг огт мэдэхгүй тийм эмгэн олдохгүй байлаа. Эрих барьсан эмгэн хааяа олдож байлаа. Эрих барьснаар нь л хоцрогдсон гэж дүгнэх арай мөчид шиг байв. Гэртээ суугаад ач гуч нараа бөөцийлж, үр хүүхдийнхээ хоол ундыг хийж байгаа эмгэд олон дайралдах юм. Эднийг яаж хоцрогдсон гэх вэ! Эд нар чинь нийгэмд чадахын хэрээр зохих үүргээ гүйцэтгэж байгаа хүмүүс байна. Хоёр сар илүү сураглаад хоцрогдсон эмгэнийг олж чадсангүй.

	Тэгээд гайхаад явж байтал бас нэг нөхөр над хэллээ.: “Хоцрогдсон эмгэнийг хотоос олохгүй. Хөдөө алс хязгаараас л олж болно. Хот, аймгийн төв, мөн түүний хавь газраар шинэ соёл нэвтэрч гүйцсэн” гэв. Тэгэхлээр би хөдөө явъя гэж шийдэв. Хоцрогдсон эмгэнийг эрэх гэж хөдөө явна гэхэд нэг эвгүй шиг байлаа. Тэгтэл рашаанд явах ая тал дайралдлаа.

	Алс хөдөө газар Чулуутын рашаан гэж ачтай сайн рашаан байна гэж хүн амьтан яриад байх юм. Өвчтэй хүнийг эдгээхээр барахгүй, бараг үхсэн хүнийг амьдруулдаг гэж ярих юм.

	Амины машинтай, тэтгэвэрт гарсан, бие муутай Лувсан гэдэг нөхөр өнөөх рашаанд явна гээд ярьж байна. Бид хоёр олны өмнө өвчнийхөө тухай ярилцав. Түүний хэлснээр болбол Лувсан бид хоёрын өвчин бас жаахан ялгаатай байна. Миний ууц нуруу бадайрдаг бол Лувсангийн ууц нуруу шархирдаг гэнэ. Ууц нуруу, үе мөч хоорондоо залгаатай учир бид хоёрын өвчин яах аргагүй нэг төрлийн өвчин гэж онош тавилаа. Тэгээд тэр рашаан ч бидэнд яах аргагүй таарна, тэнд очоод бид хоёр ч эдгэнэ гэж хоёул шийдлээ. 

	Бид хоёр эмч биш боловч бүхэл насандаа олон удаа өвдөж, түүнийгээ эмчлүүлж байж, овоо эмнэлгийн мэдлэгтэй болсон улс юм. Бид алдартай цуутай эмч Моондой, Сайндаа, Хайдав, Гайтав бүгдийг нь танина. Тэднээс лекц сонсож яваагүй боловч аяга цай хамт ууж байсан маань бишгүй олон. “Залуурын дэргэд мод шулуун” гэдэг шиг тэднээс чих дэлсэж сонссон юм их бий. Бид, бусад хүнийг эмнэхээ байхад, өөрсдийнхөө зовлогыг өөрсдөө мэднэ. Ингэж бодоод хоёул Чулуутын рашаанд явахаар шийдлээ. 

	Жамц гэдэг бидний нэг найз бас хамт явъя гэдэг байна. Жамцад бидний өвчин их төлөв байдгаас гадна түүнд гэдэс дүүрдэг өөр нэг өвчин байдаг гэнэ... Лувсан бид хоёр хэлэлцээд “Энэ өвчинд тэр рашаан тус болдоггүй юм гэхэд хор болохгүй” гэж шийдвэр гаргав. Тэгээд бид гурвуул рашаанд явах боллоо.

	Хөдөө гарч байгаад аргыг нь олж болно гэж бодоод хоцрогдсон эмгэнийг сурвалжлах гол зорилгоо би хоёр нөхөртөө их ярихгүй, жаахан цухуйлгах төдий дурсаж байлаа. Жамц хэлж байна:

	- Та дандаа хуучин ном сонирхдог байсан, одоо хоцрогдсон эмгэнийг сонирхвол бүр таарч гэв. Тэгэхлээр нь би хэллээ:

	- Хуучин ном чинь соёлын өв, хоцрогдсон эмгэн чинь хүн. Соёлын өв ба хүнийг судалж болдог юм байгаа биз дээ?  гэлээ.

	- За тийм байх л даа. Та хоцрогдсон эмгэнийг тэргүүний эмгэн болгож чадах болов уу даа? Харин өвчтэй суларсан биеэ сайжруулахыг бодвол арай дээр байх аа гэв.

	- Биеэ ч сайжруулна, хоцрогдсон эмгэнийг ч судалж, тэргүүний үзэл санаатай ч болгоно гэж би эрс тэс хариулав.

	Тэгээд 5 дугаар сарын эцсээр нэг өглөө бидний гурван рашаанчид жижигхэн “ГАЗ-67” машинд суугаад дэвсгэр майхан, тогоо шанага, борц, боорцгоо ачаад, Улаанбаатараас гараад өглөө. Ногооны үнэр, сэрүүн салхи өмнөөс угтав. Сүндэрлэсэн Богд уулын сүрлэг оргил, униартсан Туул голын өргөн хөндий, гялалзсан Улаанбаатарын шинэ барилгууд биднийг араас үдэж ургах нарны дор үлдэв. Бид өдөр турш яваад шөнө нь нэг айл олж хонох ёстой байв. Анхны шөнө Лувсангийн танил буюу хамаатан Даржаагийн гэдэг айлд хонов. Өөхтэй таташ, сүүтэй цай, шилтэй архи элдэв юм ширээн дээр тавилав. Тэр айл ч хүндлээд байлаа. Бид ч өдөр турш өлссөн хүмүүс эрээлэхгүй идэж уугаад байлаа. Уулзаж танилцсан баярыг тэмдэглэж хот хөдөөгийн сониныг ярилцаж суув. Тэгж суутал гаднаас өндөр настай бөгтгөр эмгэн орж ирэв. Тэр эмгэнийг бидэнтэй хамт суулгав. Түүнд архи хийж өгөв. Бас л хүндэтгэвэл зохих хүн бололтой. “Хөөрхий ядарсан эмгэн байна даа” гэж би бодож байлаа. Тэгснээ “Өнөөх хоцрогдсон эмгэнээ ийм амархан олоод авдаг юм биш байгаа?” гэж горьдож байв. Тэгтэл Даржаа ам халсан юм уу, хуур бариад хоёр дуу хуурдчихлаа. Дараа нь Даржаа хэлж байна:

	- Нөхөд минь авъяасаа шалгацгаая. Та нар зөвшөөрөх үү? гэв. Бид бие биеэ хараад дуугүй шиг байлаа. “Над тулгарвал би ерөөл хэлдэг юм билүү” гэсэн шиг бодож байлаа. Авьяас шалгана гэж амралтын газруудад болдог нэг зүйл болох нь байна. Даржаа ширээний өрний буланг зайчлаад дээр нь архины шил хэвтүүлээд тавьчихлаа. Тэгээд хэлж байна:

	- Энэ шилийг эргүүлнэ, амсар нь хэний өөдөөс харвал тэр хүн авъяасаа үзүүлнэ гэв. Тэгээд шилээ нэлээд хүчтэйгээр нар зөв эргүүлээд орхив. Шил нь эргэлдэж байгаад эргэхээ болив. Амсар нь бөгтгөр эмгэний өмнөөс хараад тогтов. “Ай чааваас, хөөрхий энэ эмгэн яадаг билээ?” гэж би төлөөнөө зовж байв. Эмгэн ажиг ч үгүй хэлж байна:

	- Архи бол хамгийн хортой ундаа юм. Гэвч хамгийн хүндтэй хүндээ өгдөг ундаа юм. Та нар намайг хүндэлж архи өгч байна. Би их баярлалаа. Та нартаа нэг ая барья гээд хундагатай архиа уучихаад “Сэрүүн сайхан хангай” гээд цээл сайхан хоолойгоор хангинатал дуулж гарав. Их сайхан дууч эмгэн байж байлаа. Миний хөөрхийлдөг сэтгэл улирч, баярлаж бахаддаг боллоо. Бидний цэнгэл улам өрнөх боллоо. Ямар ч шаардлагагүйгээр бид чадахын хэрээр авъяас билгээ үзүүлдэг боллоо. Эмгэн бас өөр хэдэн дуу дуулав. Даржаа ч бас хэдэн зүйлийг хуурдав. Бид эмгэнд талархаж хэлэв:

	- Бид архинаас өөр цэнгэлгүй унтах гэж байтал бидний энэ уулзалтыг цэнгэлтэй дурсгалтай болгож өгсөнд танд талархъя гэж хэлээд эмгэнийг үдэв. Ингэж сайхан наргиж хоносноо би өнөө болтол мартдаггүй. Хүнийг өнгөнөөс нь харсан төдийгөөр голж ердөө болдоггүй юм байдаг шүү.

	Маргааш нь бид явсаар байгаад нэг сумын төвд хүрч, зочид буудалд нь хонох болов. Сумын дарга тэргүүнийхээ сайчуулыг аваад зэргэлдээ сумын дарга нартай уулзаж уралдааны үүргийг тодорхой болгох, эхний улирлын дүнгээ ярилцах, тус нэгдлийн анхны дарга Доржийн наян насны ойн баярт оролцох гээд явчихжээ. Буудлын дарга тэргүүний хүн юм байх, тэдэнтэй хамт явчихаад эзгүй байв. Буудлын гуанзны тогооч ихэр хүүхэд төрүүлээд чөлөөтэй байгаа гэнэ. Буудлын цэвэрлэгч Думаа хижээл насны авгай ганцаараа буудлын бүх ажлыг хариуцаж байв. Думааг би хараад, “Энэ хоцрогдсон авгай биш байгаа” гэх шиг бодож, түүнтэй ярилцах дуртай байв. Цэвэрлэгч Думаагийн ярьсан нь:

	- Манай буудал өчигдөр махаа дууссан. Хоол хийх мах байхгүй, сэтгэл зовоод байна. Би нэг хонь явган хөтөлж авчирсан, одоо гадаа уяатай байна. Төхөөрч өгөх хүн олдохгүй юм гэв. Жамц:

	- Би төхөөрчихье. Харин амийг нь таслаад орхино. Арьсыг нь өвчиж махыг нь эвдэж чадахгүй гэв. Думаа:

	- Амь нь тасардаг юм бол махыг нь би эвдчихнэ л дээ гэснээ жаахан хулгаж байгаад, 

	- Та амийг нь таслаад өгвөл сайн л байна. Дарга маргааш ирээд юу гэх бол? Зочноор хонь төхөөрүүллээ гэж загнах болов уу гээд эргэлзэж байна. Тэр авгай бас дотроо бодож байх бололтой. “Эд нар чинь том дарга нар байвал бүр харлалаа. Машиныг нь харахад тийм ч том дарга нар биш болов уу?” гээд түмэн янзын бодолд автагдаж байх бололтой.

	Тэгтэл манай Лувсан,

	- За яршиг, Нэг шөнө мацаг барьчихъя гэлээ. 

	- Хааяа мацаг барих нь биед сайн гэж би Лувсанг дэмжив. Жамц жаахан ярвайж санаа алдаж суув. Биднийг хөдөлгөөнгүй дуугүй суугаад байхлаар цэвэрлэгч учрыг мэдэж бидний өрөөнөөс гараад сайхан сүүтэй цай чанаж авчрав. Гэрээсээ өрөм авчирч өгөв. Бид боов боорцгоо гаргав. Жамц хэлэв: 

	- Борцоо гаргаж хоол хийх юм биш байгаа?  гэв.  Бид: 

	- За тийм, тийм гээд цай ууж, боорцог идэв. Энэ завсар цэвэрлэгч Думаа бидэнд ярьсан нь:

	- Манай ажил ер нь их бүтэлгүй байна. Би та нарт цай чанах усыг худгаас үүрч авчирлаа. Усаа дуусчихлаар би тракторчныг гуйгаад тэрэгтэй гангаа тракторт нь зүүж өгөөд усанд явуулсан юм. Тэгсэн чинь, тэрэгтэй ганг бүдүүн чулуун дээгүүр зүтгүүлж байгаад хөмрүүлчихжээ. Тэгээд би арайхийж хоосон гангаа босгоод явган түрж авчирлаа. Юм чинь ингээд нэг бүтэхгүй тийшээ хазайхлаар ердөө бүтэж өгөхгүй юм. Ядахдаа дарга байхгүй гэж байна. Түүний байдлыг ажвал ажилдаа чармайдаг, сайн авгай шиг байна. Зочид буудлын цонх, цонхны хөшиг, шал, ширээ зэргийг харахад цөм цэв цэвэрхэн, сайн арчилдаг хүн байгаа нь нүдэнд илэрхий. “За энэ чинь хоцрогдсон авгай лав биш юм даа” гэж бодоод нэг талаас би баяслаа. Нөгөө талаас эрлээ олсонгүйд гунихарч байлаа. Тэгээд өнөөх цэвэрлэгч авгай чинь, алтан хошуутай үзэг гаргаж ирээд зочид буудлын дансанд бидний овог нэр, ажил албыг бичиж аваад мөнгө хураалаа. Хурдан чадамгай сайхан бичээч юм. 

	- Та сургуульд явж байсан уу? Ямар ажил алба хааж явсан бэ?  гэж асуухад инээмсэглэн хариулав: 

	- Юу базаах вэ? Бага сургуульд эрт дээр цагт төгссөн нэртэй болоод энд тэнд бичээч хийж явсан, хэдэн жил хэсгийн шүүхийн ардын төлөөлөгч гэж явлаа. Яаж будлиан тарьж явсан бол гэж санахаас ичмээр болох юм. Сүүлд нь саальчин болоод алтан үнэмлэх ч авч явсан. Ганц охиноо бүрэн дунд сургуультай болгохсон гэж бодоод сумын төвд ирж суусан. Энд буудлын цэвэрлэгч болоод байна. Улс хөгжиж боловсон хүчин олшроод ирэхлээр, би ямар ч мэргэжилгүй хүн, цэвэрлэгчээс өөр ямар ажил хийх вэ! Цэвэрлэгч ч аятайхан ажил гээд ярьж байна. Би түүнийг хоцрогдсон авгай биш байгаа гэж бодож байснаа санахад харин ичмээр болж байлаа.

	Тэгж байтал нэг өндөр залуу орж ирээд зочид буудлын дансыг шүүрдэн үзэж байгаад хэлэв:

	- Манай малын эмч Мэндээ та нартай уулзах санаатай байна. Болох болов уу?  гэж асуув. Би хэлэв:

	- Уулзаж болно л доо. Одоо унтах ч арай болоогүй байна гэв. Тэр залуу:

	- За гээд гараад явчив. “Урьдаар зөвшөөрөл авч уулздаг яасан ёсорхог нөхөр вэ?” гэсэн шиг над санагдаж байлаа. Тэгээд бид Думаа авгайтай ярилцаж рашааны тухай нэлээд зүйлийг мэдэж авлаа. Рашаан эндээс өртөө шахуу газар байдаг гэнэ. Тэнд айл амьтан байхгүй, эзгүй цөл газар юм. Өндөр уулын хавцалд гашуун устай булаг байдаг. Дотор өвчтэй хүмүүс уугаад сайн боллоо гэж ярилцдаг. Рашаанаас арваад километрийн газарт хэдэн айл бий. Тэндээс цайны сүү олдох байх гэж байна. Тэр айлуудад хоёр эмгэн бий. Хоёул бичиг мэдэхгүй гэж бас сонслоо. Тэр хоёр эмгэнийг “Урьд аймаг, хотын төвд байсан юм уу?” гэхэд “Үгүй, үгүй, ёстой хөдөөний юу ч мэдэхгүй эмгэд. Улаанбаатар, аймгийн төв энэ тэр газар явж үзээгүй” гэв. Би баярлаад мишилзэж байв. Думааг яриулах санаатай “Аахай, уухай” гэж л байлаа.

	Ингээд цааш нь ярих гэтэл гаднаас үүд тогшоод нэг боловсон залуу орж ирэв. Улаан бор царайтай, өндөр биетэй, гучаад настай сайхан эр байна. Тэр нөхөр:

	- Сайн байцгаана уу?  гээд мэндлэв.

	- Сайн гэлээ.

	- Би эндхийн малын эмч Мэндээ гэдэг хүн. Улаанбаатар хотоос хүн ирж гэж дуулаад уулзах гэж гүйж ирлээ. Хотоос ирсэн хүмүүстэй уулзах гэдэг чинь хөдөөний бидэнд нэг ёсны баяр юм. Бид чинь хөдөө газар уйдах юм. Хөдөө аж ахуйн дээд сургуулийн багш явж байна гээд бүр ч баярлалаа гээд биднийг ээлжлэн харж, таних хүнээ эрж байх бололтой. Тэгэхэд манай Жамц хэллээ:

	- Би Хөдөө аж ахуйн дээд сургуульд багшилж байсан даа. Одоо ч өөр газар ажиллаж байгаа гэв.

	- Ай тийм үү? Та чинь Жамц багш мөн шив дээ гээд хүнгэнэтэл      инээв. Мань хүн “Жамц” гэдэг нэрийг түрүүчийн хүнээс мэдээд авчихсан байж болох юм. 

	- Та марксизм-ленинизм зааж байсан багш маань мөн дөө. Үгүй, мөн сайхан заадаг сан гээд мушилзав. Лувсан бид хоёрыг ч бас мэддэг хүн шиг ярьж байна.

	Тэгээд тэр залуу бүдүүн хар бичгийн савнаасаа нэг боодолтой юм гаргаж задлав. Чаначихсан хонины хаа гарч ирэв. Дараа нь нэг шил архи гаргаад тавьчихав. За бүр найр хурим болох нь!

	- Би хувьдаа архи ууж чадахгүй. Архиар юу хийх вэ? Бид цай ууж боорцог идсэн. Одоо унтацгаамаар байна гээд цааргалав. Өнөөх залуу тайлбарлаж байна:

	- Би та нарыг, мөн багшийгаа хоолгүй хонох гэж байна гэж дуулаад сандраад жаахан мах чанаад ирсэн юм. Та нар эрээлэлгүй ид дээ гээд гуйж байна. 

	- Архи уухгүй, харин махыг идье гэж Жамц шийдвэрлэв. Бид хоёр ч зөвшөөрөв. Махыг идэж байх завсар нэг харсан чинь нөгөө хоёр маань хундгаа хоосолчихсон байж байна. Би даанч яаж тэднээс хоцрох вэ дээ гэж бодоод хундгаа цэвэрлэчихэв. Архи харсан хүмүүс ер нь уралдааны морь шиг бие биенээсээ хоцрохгүйг хичээх юм. Нэг харсан чинь шил бүр хоосон болоход хүрч байв. Цэвэрлэгч авгайн дахин чанасан цайг ч бас дуусгав.

	Ам халамцсан Мэндээ бидэнд ярьж байна.

	- Бид ер нь харилцаа холбоотой байвал хэн алиндаа тустай байж болох юм. Жишээ нь: Манай энд хөлдүү сүү хямдхан зардаг. Аян замын ачааны машин хотруу үргэлж явж байх юм. Сүү манай эндээс захиалж авч болно. Бас нэгдлийн гишүүдэд олгодог хямд үнээр мах ч олдож болно. Намар, өвлөөс захидал бичгээр харилцаж байгаад шийдэхэд бэрхшээл байхгүй гэж байна. 

	Би муу санаандаа “Шил архи өгөөд бас мах сүүний тухай ярьж байна. Үүний хойноос лав нэг дагуул гарч ирнэ” гэж хардаж байлаа. Тэгтэл Мэндээ үргэлжлүүлээд Жамцад хандаад:

	- Багш минь! Би дээд сургууль төгссөнөөс хойш гурван жил энэ хөдөө газар ажиллалаа. Би эхлээд багш нарынхаа захисан ёсоор амжилт бүтээл гаргая гэж их чармайж байлаа. Манай энд эрлийз хонины сүрэг, эрлийз үхрийн сүрэг байна. Би зоотехникчтэйгээ зөвлөөд эхлээд нутгийн сонгомол үүлдрийн хонин сүрэг байгуулах гэж оролдов. Яаж тэр сүргийг байгуулах тодорхой төлөвлөгөөг хийлээ. Манай дарга нар “Зөвшөөрнө” ч гэдэггүй, “Зөвшөөрөхгүй” ч гэдэггүй, “Бодож байж больё. Сайн төлөвлө, хүчээ самгардуулах болуузай” энэ тэр гэсээр хоёр гурван жил өнгөрлөө. Нутгийн сонгомол үүлдрийн үхэр сүргийг байгуулах гэсэн бас бүтдэггүй. Хамууг л устга гэдэг байлаа. Бид хамууг устгалаа. Энэ нутагт уг нь хонио ахарладаггүй байсан. Зоотекникч бид хоёр санал гаргаад нэг намар сувай хонио ахарлалаа. Гай болоход хүйтэн бороо ороод тавиад хонь осгож үхжээ. Түүгээр шалтаг хийгээд хонь ахарладгийг зогсоов. Одоо шинэ ирсэн орлогч дарга “Ахарлах нь зөв, нутгийн үүлдрийн сүрэг байгуулах нь зөв” гэж байна. Энэ орлогч дарга овоо сайн хүн юм. Гэвч цаашаа юу болох юм мэдэхгүй. Юу ч болсон би эндээс зайлж, Улаанбаатар орохсон гэж санаж байна. Тэнд Хөдөө аж ахуйн дээд сургуульд лаборант ч юм уу, ямар нэг ажилд намайг оруулж өгөөч. Миний хот орохсон гэдэгт бас өөр чухал шалтгаан байгаа юм. Дээд сургууль төгсгөх жилээ би гэрлэсэн юм. Ганц жил бололгүй би хөдөө гараад ирлээ. Эхнэр маань намайг нэг жил сайхан хүлээсэн, хөөрхий үнэн юмыг би үнэнээр нь л хэлнэ. Хоёрдох жилээс эхийнхээ шахалтаар өөр хүний эхнэр болчихсон гэв. Жамц хэллээ: 

	- Эхнэрээ дагуулаад ирэхгүй яасан юм?

	- Үгүй болохгүй байлаа. Эхнэр маань өөрөө хамт хөдөө явъя гэсэн л дээ. Ижий нь нэг айхтар авгай явуулдаггүй. “Та хоёр намайг ганцааранг хаяад явах гэж байгаа юм уу?” гээд л хангинаж гарах нь тэр. Яах ч арга алга. Одоо гурван настай нэг хүү бий. Өнгөрсөн өвөл би тэднийхээр орсон. Хүүгээ л үнсэх гэж очсон юм даа. Тэгсэн чинь, тэр авгай “За яршиг, бруцеллёз халдаачихна” гээд над үнсүүлсэнгүй. Тэр авгай хэлэв: “Хөдөөнийхөн малын эмч нар нэлэнхийдээ бруцеллёз өвчтэй гэдэг үнэн биз дээ?” гэв. Би хэлэв: “Хаанаас тийм байх вэ дээ. Хааяа нэг хүн өвдөнө үү гэхээс биш” гэж тайлбарлав. Аяга цай амсаад би хүүгээ нэг сайн хараад гарсан даа. Хүү маань бас намайг хараад байна билээ гээд нүднийхээ нулимсыг арчив. Би түүнийг хөөрхийлж бодов. “За яах вэ! Архийг нь ууж махыг нь идчихсэнээс хойш тусалдаг л байх даа” гэж би бодож байлаа. Гэвч булзаарах бултах арга чарга байвал түүнийг бас хэрэглэх л хэрэгтэй гэж бодлоо. Тэгээд би хэллээ:

	- Бид чинь тушаал бага доогуур улс шүү, танд туслахыг бодно. Гэвч тусалж чадахгүй байж болно. Чадал хүрэхгүй бол яах ч аргагүй гэлээ. Мэндээ хэлж байна: 

	- Тийм нь ч тийм л дээ. Жамц гуай бол Хөдөө аж ахуйн дээд сургуулийн багш нарыг танина. Та нар тийм доогуур ч улс биш ээ. Би мэдэж байна гэв. Лувсан бидний үгийг өлгөж аваад

	- Би тэтгэвэрт гарсан муу өвгөн. Би яаж туслах вэ дээ? гэлээ. Жамц 

	- Би Хөдөө аж ахуйн дээд сургуульд багшлахаа хэдийн больсон. Тэнд сайн танил байхгүй гээд бултав. Үнэнээ хэлэхэд архи махыг хүртэхэд бид өлөн харцага шиг шүүрч байсан. Одоо Мэндээгийн гуйсныг биелүүлэх болоход аргат шар үнэг шиг бултаж байна. Тэгээд Жамц нэг бултах арга олж хэллээ:

	- Та нэгэнтээ эхнэрээсээ салчихсан юм бол заавал хотод очих ямар шаардлага байгаа юм? Харин хол явсан нь дээр биш үү? Эндээ таарамжгүй бол өөр газар шилжиж болно гэв. Мэндээ тайлбарлаж хэллээ:

	- Бид хоёр салах нь ч салчихсан юм. Хүүхдийн тэтгэвэр төлдөг. Гэвч би түүнд хайртай, тэр над хайртай хэвээрээ юм. Хайр дурлал гэж бидэнд захирагдахгүй нэг юм байх юм гэв.

	- Тийм байж болно гэж Жамц хэлэв. Мэндээ ярьж байна:

	- Би хуучин эхнэртэйгээ эхээс нь нууж нэг уулзсан юм. Бид хоёр юу ярьсан бэ гээч. Юу ч яриагүй, хоёул уйлаад л байсан. Нүдээ бөлцийтөл уйлаад бараг нэг ч үг солилгүй салсан даа гээд санаа алдав. 

	- Та хоёр эргээд суух ёстой хоёр байна даа гэж Лувсан хэлэв. Мэндээ хариулав:

	- Эргээд сууна гэхэд зовлонтой юмаа. Тэр, одоо шинэ нөхрөөсөө бас нэг хүүхэдтэй болчихсон. Надтай суухдаа дагуул нэг хүүхэдтэй байсан. Одоо гурван өөр эцгийн гурван хүүхэдтэй болоод байна. Шинэ нөхөр нь түүнд удаан хань болж чадахгүй байх аа. Их дээрэлхүү зантай, панз хийдэг болов уу гэмээр хүн. Панзаар хоёр жил сайн амьдарч болно биз. Хорин жил сайн амьдарч чадахгүй. Би эхнэртэйгээ дахин сууж чадахгүй юм гэхэд, ойрхон шиг бараа нь харагдах газарт амьдрах сан гэж санах юм гэв. Жамц асуув: 

	- Түрүүчийнхээ нөхрөөс яагаад салсан юм? Мэндээ хэлэв:

	- Эх нь хөөчихсөн юм. Слесарь хүн, мөнгө бага олдог гээ биз гэв. Би хэлэв:

	- Тэгвэл тэр авгай чинь охиныхоо замыг алдуулж байгаа хүнээ дээ гэв. Мэндээ хэлэв.

	- Тэгэлгүй яахав. Тийм хэцүү авгай нар байх юм гэв. Бидний яриаг чагнаж байсан Думаа хэлэв:

	- Ийм муухай авгай нар хотод л байна. Хөдөө байхгүй гэв. Манай Жамц хэлэв: 

	- Ёстой хоцрогдсон хүн гэж ийм л хүнийг хэлнэ дээ. Өөрөө нийгэмд тус хүргэхгүй, өөр бусдад хор хүргэж байдаг хүнийг ч хоцрогдсон гэхээс өөр яах вэ?  гээд намайг харав. Би гэнэт сэхээрэв. “Хоцрогдсон эмгэн чинь Улаанбаатар хотод байж болох нь байна шүү” гэж бодоод Мэндээгээс асуув:

	- Тэр таны хадам эх байсан авгай чинь бичиг үсэг мэдэх үү? - гэв.

	- Мэднэ мэднэ. Ажил алба хийж явсан хүн гэж Мэндээ хариулаад залгаж ярьсан нь:

	- Хуучин, шинэ хоёр бичигт сайн, их олон ном уншсан авгай. Одоо шинэ романуудыг үлдээхгүй уншдаг гэв. 

	- Жишээ нь, ямар роман унших вэ?  гэж би асуув.

	- “Улаан наран”, “Хөх тэнгэр”-ээс аваад ямар ямар роман байдаг юм, бараг бүгдийг уншчихсан байх гэв.

	- Романы тухай сайн муу үг ярих юм уу?  гэж би асуув.

	- Романд ер нь дуртай. Гэвч хааяа зарим романыг уншаад их уурладаг гэв.

	- За ямар романыг уншаад уурлаж байсан бэ?  гэж би шохоорхон асуув.

	- Аа нэг Жамбаа гэдэг хүний романыг уншаад их уурлаад ураад шатаачихсан. Би хожим нь тэр романыг эрээд олоогүй. Тэр романд хадмын өөрийнх нь үйл явдлыг хөндсөн зүйл байсан байх гэж ярив. “За тэгвэл хоцрогдсон авгай чинь Улаанбаатарт байдаг байж” гэж бодоод би тэр авгайн хаягийг тэмдэглэж аваад бушуухан буцахыг боддог болов. Мэндээд:

	- Бид туслахыг хичээнэ, чармайна гэж ерөнхий бөөрөнхий бөгөөд агуулга муутай сайхан үг хэлж үдээд хэдүүл тэндээ тавтай сайхан нойрссон билээ.

	Маргааш өглөө эрт босоод Думаа авгайн чанасан аагтай цайг уугаад рашааны зүг бид хүлгийнхээ жолоог залах болов. Лувсан бариулаа мушгиж хаазаа гишгэв. Жамц бид хоёр араас нь түрэв. Манай машин аахилж эхлэв. Морь бол давхисан хойноо аахилдаг, манай төмөр морь бол давхихынхаа өмнө аахилдаг юм. Бид машиндаа суутал машин маань “Үүд” гээд нэг сайхан дуугарчихав. Манай машинд “Үүд” гэж сайхан дуугарахаас өөр сайн юм юу ч байхгүй. Бид машинаа хар хур хийлгээд давхиж гарлаа. Замд ганц гэр айл дайралдав. Орсон чинь нэг эмгэн сууж байна. Өөр хүн байдаггүй. Гадаа нь үхэр малын баас байхыг үзвэл хэдэн үхэртэй бололтой. Эмгэн тахир модон таягийг барьж байна. Таягийн бариулд ганц нүдний дуранг вандан хадгаар зүүжээ. Эмгэнтэй бид мэндэллээ. Цайгий нь ууж, тавагтай юмнаас амсаад бид аль болохоор аятайхан ярьж эхэллээ. Миний мөрөөдсөн хоцрогдсон эмгэн энэ мөн байж магадгүй тул энэ эмгэний байдлыг аль болохоор сайн мэдэж авах нь чухал байлаа. Нөгөө хоёр нөхөртөө “Битгий их яараарай” гэж битүүхэн шивэгнэчихсэн байлаа. Гэр орон нь овоо тохилог, аяга шаазангаа угаадаг бололтой. Өмссөн дээл нь их хиртэй биш, цагаан цамцны зах хүзүүнээс нь харагдаж байв. “Миний хүссэн хоцрогдсон эмгэн энэ арай биш шив дээ” гээд жаахан урам хугарч байв. Гэвч энэ эмгэнтэй яриад үзнэ гэж бодож байлаа. Би хэллээ:

	- Бид рашаанд яваа улсаа. Рашаан дээр арваад хононо. Өнөө маргаашдаа бидэнд цайны сүү бий. Нөгөөдрөөс танайхаар ирвэл цайны сүү олдох байгаа?  гэлээ. Эмгэн уриалгахан нь аргагүй

	- Болноо, хүүхэд минь тэг тэг гэлээ. 

	- Таны нас хэд хүрээ вэ?  гэлээ. 

	- Нас ная гарсан гэж байна.

	- Та өөрөө үнээгээ саадаг юм уу?  гэхэд, 

	- Сааж чадна, хүүхэд байвал надаар саалгахгүй юм гэв.

	- Хүүхэд чинь хаа очсон бэ?  гэхлээр

	- Хонио хамууны угаалганд оруулах гээд бэр маань хүүтэйгээ хоёул хонио туугаад өчигдөр явчсан. Өнөөдөр ирэх байх аа. Нилээд хол газар юм гэв. Овоо яриа эмгэн юм. Би ч ярих санаатай байлаа. Лувсан цагаа хараад жаахан яарч байх бололтой. Гэвч эмгэний дэргэд тавтай суучихаад ярьж байв. Настай хүнтэй ярихад аятайхан байх юм. Эд нар бидний үзээгүй юмыг үзсэн. Сонсоогүй юмыг сонссон байх ёстой. Тэгээд бас жаахан ч гэсэн хуучны үлдэгдэл цухуйж магадгүй гэж бодож байлаа. Эмгэн биднийг рашаанд явж байгааг мэдээд нэг зүйлийг сануулж хэлэв:

	- Их хүйтэн рашаан шүү. Таарвал өвчтэй хүн эрүүл болно. Таарахгүй бол эрүүл хүн өвчтэй болно. Та нар өөрсдөө мэдэж байгаа биз гэв. Бас тэр эмгэн нэг зүйлийг гуйж хэлэв. - Та нар энэ хөндийг өгсөөд жаахан явахад замын урд талд хоёр гэр дайралдана. Тэр айлд ороод Лоовой эмгэн хэлж байна гэж хэлээрэй. Адуу малаа нөмөр газарт байлгаарай. Удахгүй тэнгэр муухай аашлах нь байна шүү. За ингэж хэлээрэй гэв. Бид хэлэв:

	- Тэнгэр муухай аашлахыг та яаж мэдэж байгаа юм? Танайх радио хүлээн авагчтай юм уу? Барометртэй юм уу?  гээд авдран дээгүүр нь харлаа. Юу ч алга. Эмгэн инээмсэглэж хэлэв:

	- Үгүй хүүхэд минь, тийм юм манайд байхгүй. Миний энэ үе мөч гэдэг тэнгэр аягүйцэхийг ердөө анддаггүй юм. Урьд шөнөөс эхлээд үе мөч шархираад байна. Бороо шуурга болно доо гэв. 

	- За за энэ хэлийг хүргэе гэж бид хэлэв. “Хүний төлөө сэтгэл зовж байдаг сайхан санаатай хүн юм даа” гэж би бодлоо.

	- Та энэ дурангаар юу хардаг юм? гэж Жамц асуулаа. Эмгэн хэлж байна:

	- Юу ч харна. Хүүхэд ажилдаа явчих юм. Ганцаараа гэрийн мухар сахиад хоцрох юм. Нэг дов толгой дээр гараад дурангаа бариад суучихдаг. Хавь ойрын юмыг харна шүү дээ гэв.

	- За та өнөөдөр өчигдөр юу харав?  гээд бид шалгаав. Эмгэн инээгээд ярьж байна:

	- Та нарын очих рашаан дээр нэг машинтай дөрвөн хүн очоод байгаа даа. Өчигдөр тэд явсан. Тэд лав рашаанчид байгаа гэв.

	- Танайхаар орсон юм уу?

	- Үгүй, ороогүй. Энэ урд замаар тийшээ явсан юм. Тэд тарган хонь алж идэж байгаа даа гэв.

	- Тэдний тарган хонь идэж байгааг та яаж мэдээ вэ? - гээд бид шалгаав. 

	- Тарган даа, тарган гээд эмгэн тайлбарлахаас цааргалж байна. 

	- Танай нутагт энэ жил хонь их туранхай байна. Өдийд тарган хонь олоход хэцүү дээ гэж бид хэлэв. Гэтэл эмгэн овоо яримаар янзтай болж хэлэв.

	- Тэр рашаанчидтай би уулзаагүй. Гэвч тарган хонь олж авсан байх гэж тааварлаж байна. Яагаад вэ гэвэл тэр зүүн урд нэг ноёлог уул харагдаж байна шүү. Тэр уулыг Тахилт гэдэг юм. Тахилтын ар хормойд хоршооны сүрэг хонь туусан тууварчин явж байлаа. Би дурангаараа харж байлаа. Нэг машинтай улс, тэр хоньчин дээр давхиад очлоо. Машинаас гурав, дөрвөн хүн гарлаа. Тэгээд хоньчинтой хамт бөөгнөрөөд суучихлаа. Нэлээд удаан суулаа. Тамхи татахад тэгж удахгүй, тэд лав архи уусан байх гэв. Тэгэхлээр би хэллээ:

	- Танихгүй улс уулзаад л архи ууж гарах гэж үү? Холын рашаанчин, алсын тууварчин хоёр танил байж болмооргүй юм гэв. Эмгэн сөргүүлж хэлэв:

	- Танилцахад ядах юу байх вэ? Тэднийг би хараад л байлаа. Өнөөдүүл чинь хонийг нь бөөгнөрүүлээд бужигнуулж гарлаа. Баахан бужигнуулж байгаад машинтай улс рашаан чиглээд явчих нь тэр. Тэд, нутгийн улсаас туранхай хонь хямдаар худалдаж аваад түүнийгээ тууварчинд өгч, сайн хониор сольж авчихлаа гэж би бодсон доо. Машинтай улсыг явчсанаас хойш тэр тууварчин нэлээд удаан хэвтээд л байсан. Согтуу байгаа биз. Архи өгч наргиулж байгаад хонь сольсон байх. Тэгээд тэднийг тарган хонь алж идэж байгаа гэж би хэлсэн юм гэв.

	- Нээрээ тэгсэн байх гээд бид инээлдэв.

	- За өнөөдөр өөр юу харав?  гээд Жамц асуув. Эмгэн хариулж байна:

	- Өөр юу харах вэ дээ. Өглөө нэг буу үүрсэн алаг морьтой хүн, энэ хойд уулыг өгсөөд явчсан. Дарамын Сундуйг л мөн болов уу гэж санасан даа. Буцахад нь сайн харъя даа. Юм ганзагалж уу, үгүй юу? Дээд газраас гөрөөс янзагалах үеэр алж болохгүй гээд тушаагаад байхад зарим нь ингэж бор гөрөөс агнаад байх юм гэв.

	- Та ийм явдлыг харж мэддэг бол сум нэгдлийнхээ дарга нарт, намын үүрийн даргад хэлж арга хэмжээ авахуулж байх хэрэгтэй гэв. Эмгэн хэлэв:

	- Би хэлж л байдаг юм. Зарим буруу юм хийсэн хүнийг шийтгэсэн торгосон ч удаа бий. Нүгэл болдог байх даа зайлуул. Манай зарим дарга нар өөрсдөө боольхойтой улс. Өөрийнх нь бурууг өөрт нь хэлээд яах вэ?  гэв. Бид инээлдээд:

	- За ямар боольхойтой дарга байна?  гэж асуув. Эмгэн цайгаа уугаад сайхан ярьж байна:

	- Манайх Хөөвөр гэдэг газар үргэлж намарждаг байлаа. Тэнд хэсэг сайхан цагаан хус ургадаг байсан. Урьд онгон хус гэдэг байлаа. Хүн амьтан ердөө огтолдоггүй байсан. Одоо хамаагүй хугачдаг болсон. Нэг жил манай суурийн бригадын дарга Соодойнх тэнд буугаад байсан. Дараагийн жил манайх тэр Хөөвөрт буусан чинь, өнөөх цагаан хуснууд цөмөөрөө улаан болчихжээ. Би зөнөж байгаа мөртлөө саваагүй амьтан, очоод үзлээ. Тэгсэн чинь бүх хусны үйсийг хуулаад авчихжээ. Бороо ороод аргал түлээ нойтон байх үед галаа дандаа үйсээр ноцоодог байж тэднийх. Хэдэн жил болсны дараа үзэхэд, тэр хуснууд цөм өгөршиж үхсэн байлаа. Хус чинь үйсгүй болохоор хатаж хоцордог юм байна билээ. Ингэж Хөөврийн хусыг тэднийх сүйтгэсэн дээ. Соодой өөрөө үйс хуулж байгаагүй байж болох юм. Эхнэр хүүхэд нь хуулаа биз. Тэглээ ч гэсэн гэрийн эзэн хүн чинь эхнэр хүүхдэдээ хэлж болдог юм байгаа биз дээ. Эртээр харин Соодой дарга саальчдын хурал дээр “Ой модыг хамгаалж бай, хайрлаж бай” гээд түмэн үг дэлгэж байна гэнэ билээ. Өөрөө урьдаар хамгаалж хайрлаад тэгж хэлээсэй дээ” гэв. Би хэлэв:

	- Таных зөв, гэвч та голдуу шүүмжлэлтэй юм олж хараад байдаг хүн юмаа даа. Одоо хөгжиж мандаж байгаа сайн сайхан юм их байна шүү дээ гэлээ. Эмгэн нүдээ сэртийлгээд хэлэв: 

	- Сайн сайхан юм их байна хүүхэд минь. Хүүхэд сургуультай боллоо. Бидэн шиг хав харанхуй амьтад байхгүй боллоо. Хоосон ядуу хүн хүн байхгүй боллоо. Хонь мал ч гэсэн хамуу маагуу байхгүй боллоо. Энэ сайн сайхан юмны дотор базаахгүй явдал бас байх шиг санагдах юм. Миний чалчаа үгэнд хэрэгтэй юм байхгүй гэв. Тэгэхэд бид эмгэнийг урамшуулж, 

	- Таны үгэнд хэрэгтэй юм их байна. Та хэлэх үгээ намын үүрийн даргад, сум нэгдлийнхээ дарга нарт хэлж бай гэж тайлбарлаж хэлэв. Хоцрогдсон эмгэнийг олох гэсэн чинь харин тэргүүний эмгэнийг олж уулзаад танилцаж ярилцсандаа бид их баяр бахдалтай байв.

	Тэндээс бид хөдөлж явлаа. Би машиндаа орж суумагц нөхдөдөө хэллээ.

	- Хоцрогдсон эмгэн яагаад олддоггүй юм бэ? Хоцрогдсон эмгэн заавал бий. Түүнийг заавал олно. Одоо энд нэг эмгэний сураг гараад байгаа даа гэв. Жамц хэлэв: 

	- Урьдаар рашаандаа очъё. Хоцрогдсон эмгэн байдаг юм бол тэр чинь хэдхэн хоногт тэргүүний эмгэн болчихгүй гэв. Лувсан хэлэв:

	- Рашаандаа очъё. Одоо айлаар орохгүй гэв. Гэвч би Лувсанг гуйж хоёр гэр айлаар орлоо. Эр дунд насны хар хүн, нэг авгай, хоёр хүүхэдтэй байна. Тэдэнд бид Лоовой эмгэний үгийг хэлэв. Гэрийн эзэн хар хүн,

	- Аа Лоовой гуай тэгж байгаа бол тэнгэр муухай аашлах байх, хур тунадастай гэж радиогоор ч бас ярьж байсан гэв. Бас аз болоход эднийх амины хэдэн хоньтой айл байжээ. Нэг туранхайвтар эм хонийг бид худалдан авч амьдаар нь аваад явав.

	Рашаан дээр бид очиж буугаад майхнаа барьж тохинов. Рашаан булгийн дэргэд биднээс түрүүн ирж буусан хоёр майхантай рашаанчид байна. Таних хүн алга. Уулын амны цагдаа байсан нэг хүнийг урьд зүс үзсэн бололтой. Бид хөдөө эзгүй газар арваад хоног хамт суух болсон учир тэдэнтэй танилцаж хамт сайхан амьдарч эхлэв. Ногоон ойгоор бүрхэгдсэн хадан уул ар талаас биднийг нөмөрлөж байв. Ой дотроос арслан барс өнгийж байгаа юм шиг бүдүүн хар улаан хад чулуу цухуйж байв. Хоржигнон урсаж байгаа жижиг булгийн ногоон дэнж дээр бидний хэдэн хөх шар майхнууд цэцэг мэт алаглаж байна. Сая дэлбээгээ нээж байгаа цээний цэцэг зүг бүрээс бидэнд баяр хүргэх мэт дохилзож байна. Цээний шилбэ тохой хэр өндөр, цэцэг нь аяганы чинээ хурц улаан ягаан өнгөтэй, үнэр нь сайхан гэдэг хэлэхийн аргагүй. Алсаас гөрөөс хуухирах, хөхөө донгодох дуу хөгжмийн эгшиг шиг сонсдож байв. Энэ сайхан нутагт эрүүл агаарт рашаан ууж хэд хоноход бие мэдэгдэхүйц сайжирч сэтгэл сэргэж байлаа.

	Нэг өдөр манай цагдаа нөхөр гурван чулуун дээр тогоогоо тавиад махаа чанаж байна. Харсан нь, сайхан өөхтэй тарган хонины мах байна. Бид тэр тарган махыг яаж олсныг барагцаалж мэдэх тул инээд алдчих шахлаа. Жамц миний гараас чимхэж намайг дуугүй болгов.

	Бид замдаа олж ирсэн сүүгээ нүх ухаж хадгалаад хэд хоног цайгаа сүлэв. Нэг өдөр сүү дууслаа. Жамц майхнаа сахиж үлдээд, Лувсан бид хоёр сүүнд явлаа. Лувсан:

	- Таньдгаараа Лоовойнд очъё гэв. Би эрс тэс татгалзаж:

	- Өөр айлд очно гэв. Дотор санаандаа өөр айлд нэг эмгэн бий гэж сонссон тул түүнтэй уулзах санаатай байлаа. Бид нэлээд хол явж урьд ороогүй нэг айлд очлоо. Гэрт нь нэг эмгэн хоёр жижиг ачтайгаа гурвуул сууж байна. Бид:

	- Урьд энэ газар ирж үзээгүй. Их сүрлэг уултай сайхан нутаг байна энэ тэр гээд ярьж л байлаа. Үг өдөж эмгэнийг яриулах санаатай юм. Гэрийн хоймор нь хоёр улаан авдар байна. Нэгэн дээр нь оёдлын машин байна. Нөгөө дээр нь “Эх орон” гэдэг радио хүлээн авагч байна. Бас л “Шинэ соёл нэвтэрсэн айл байх нь ээ” гэж бодлоо. Гэвч эмгэний цагаан толгой дотор хуучны юм нуугдаж байж болно. Түүнийг яаж илрүүлэх вэ? Нэвт хардаг толь ч байдаг болоосой гэж бодож байлаа. Бид сүү гуйж хувиндаа хийж аваад харамжинд нь хэдэн атга чихэр хүүхдэд нь өгөв. Энэ завсар би эмгэний дэргэд суугаад: 

	- Танайх нэгдлийн ямар мал хариулдаг вэ? Амины өмчийн мал хэдий бий вэ? Хувьдаа хэдэн малтай байх ч хэрэгтэй шүү гэх зэргээр дэмий шахуу үг асууж үзэхэд, эмгэн бараг хариу хэлэхгүй:

	- Би  А үсгийн толгой мэдэхгүй ядарсан эмгээн. Амьд байхдаа энэ хэдэн хүүхдийг нь галд оруулчихалгүй, усанд алдчихалгүй авч байх гэж оролдох юм гэхээс өөр үг хэлдэггүй байна. “Энэ хүнтэй ярих дургүй байдаг чинь хоцрогдсон нэг шинж мөн дөө. Нийгмээс хөндийрч, өөрийнхөө явцуу сэтгэхүйн бөглүү хүрээнд хоргодон нуугдахыг оролдож байна шүү” гэж бодоод би чухал нээлт хийсэн юм шиг долоовор хуруугаа гозойлгож байв. Тэгээд би асуув:

	- Радиогоо залгаж байна уу? Гадаадын байдал одоо юу болж байгаа бол? Бид хотоос гараад нэлээд хэд хоночихлоо гэв. Тэгтэл буурал эмгэн жаахан урам ороод хэлж байна:

	- Залгаж л байдаг юм. Их сайхан юм үргэлж л ярих юм. Миний толгой гоожирхой сав шиг ухаанд юу ч тогтохгүй. Дандаа мартчих юм гэв. 

	- Жишээлбэл, өнөөдөр юу ярив даа? Та мартаагүй биз дээ?  гэж асуув. Эмгэн урам орж хэлэв:

	- Хөөе хүүхэд минь. Өнөөдөр их сайхан юм ярьсан. Зөвлөлт, Америк хоёр улс найрамдалтай зэрэгцэн орших зарчмыг баримтална гэж хэлэлцэж тохирсон. Америкийн Нэгдсэн Улс Вьетнамыг бөмбөгдөхөө болино гэсэн. Бас юу гэлээ? Байз.. Америк цэргээ Вьетнамаас гаргана гэсэн гэв. Бид хэлэв:

	- Их сайхан мэдээ байна гэв. Эмгэн бас хэлж байна: 

	- Вьетнамыг бөмбөгдөхөө болино гэдгийг дуулчихаад би бүр баярлаад байгаа гэв.

	“Эх орон” гэдэг радио хүлээн авагч чинь ингэж соёлыг бөглүү хээрт нэвтрүүлдэг байна шүү. Хөдөө алс газар ирээд бичиг мэдэхгүй эмгэнээс бид гадаадын байдлын тухай бараг лекц сонсдог байна шүү. Энэ бол орон улс маань түргэн хөгжиж, хүн ард маань түргэн соёлжиж байгаагийн бас нэг гэрч мөн.

	Нэг өдөр, бид гурван онолчид, рашаан булгийн дэргэдэх гурван бүдүүн чулуун дээр суугаад хоцрогдсон эмгэний тухай асуудлыг тал бүрээс нь шүүмжлэн хэлэлцэж, олон зүйлийн дүгнэлтийг хийв. Ямар дүгнэлтийг хийв гэхэд:

	-      Хоцрогдсон хүн заавал хөдөө байна гэж боддог бол хоцрогдсон үзэл мөн гэж дүгнэв.

	-      Хоцрогдсон хүн заавал өвгөд эмгэд байна гэж боддог бол бас хоцрогдсон үзэл мөн гэж дүгнэв.

	-      Хоцрогдсон хүн элбэг байна гэдэг үзэл бол хоцрогдсон үзэл мөн гэж дүгнэв. Үүний гэрч нь хоцрогдсон эмгэнийг эрээд байхад олдохгүй, харин тэргүүний эмгэнийг эрээгүй байхад элбэг дайралдаад байгаа явдал болно. Эх орны минь хөгжлөөс үүссэн энэ өөрчлөлтийг ойлгохгүй явсан маань бидний үзэл санаа бас хоцрогдож яваагийн шинж болно.

	Цааш нь бид олон дүгнэлтийг хийж болох байсан. Гэтэл манай Лувсан:

	- Ёо ёо  гээд царайгаа барайлгав.

	- За яав?  гээд Жамц бид хоёр Лувсангийн бие махбодод үзлэг хийлээ. Тэгсэн чинь, Лувсангийн бадайрдаг газарт нь бандайсан хаван гарчээ. Шархирдаг газарт нь шаналгаах өвчин үүсжээ. Лувсанд рашаан таарсангүй гэж аргагүй дүгнэхэд хүрлээ. Эмчийн зааваргүй дураараа онош тавьж рашаанд явсан маань хоцрогдсон үзэл болж таарлаа. Харин Жамцад рашаан зохисон юм байх. Түүний цээжийг цохиход түн түн хийж, гэдсийг цохиод шал шал хийж дуугардаг болжээ.

	Лувсангийн өвчин хүндэрсэн учир бид арав хонохоор төлөвлөж байснаа өөрчилж дөнгөж долоохон хоноод рашааны газраас мордож явсан билээ.

	 

	1974.4.15

	 

	 

	 

	



	

[image: Image]

	ЦЭНДИЙН ДАМДИНСҮРЭН “БҮРЭН ЗОХИОЛ” Тэргүүн боть (1998) номын хэвлэн нийтлэлийн мэдээлэл

	 

	Удиртгал, тайлбар сэлт, ном зүй үйлдэж хэвлэлд бэлтгэсэн Д.ЦЭДЭВ

	 

	Компьютерт эхийг бэлтгэсэн 

	А. ГАНБААТАР

	Ө. БЯМБАЖАРГАЛ,  Р. ОЮУН

	 

	Макет хийсэн Ө. БЯМБАЖАРГАЛ

	 

	Хавтасны дизайныг  П.ДАВАА-ОЧИР бэлтгэв.

	 

	Интерпресс хэвлэлийн газар.

	Хэвлэлийн газрын ерөнхий редактор М. Баттөгс

	 

	[image: болор спеллArtboard 1]

	 

	Зохиолчийн өвийг эзэмшигчийн хүсэлтээр өөрийнх нь зориудаар бичсэн зарим үгийг засаагүй болно.


cover.jpeg
XOIIPOTICOH
SMI OHUNT
CYPBA/DKWU/ICAH
TOMAIIVIIN

0. JamauHCyp3H





images/image.jpeg
5 "BOJIOP AYPAH"
36B BMUMr WANrAX
BOJOP AAYPAH 20 NPOrPAM

Pty

v 60 cas yauliH caHmai.

W Andaamail yacutiz unpyynx, 3ee

yeacuii2 caHan 6o12oHo.
Xanayiin maiin6ap monsmoii. %

Xy®eullH yauiiH caH yyceax
Bonomxmol.






images/buren_zohiol1.png
LOHNIH
JAMJIMHCYPOH

Bypau
30XU02






images/image2.png
035"?.;-

UAXHM.!i ..:‘38
,{g"" ]
@ FoFiE





images/image.png





